
EXCMA. ALCALDESA PRESIDENTA DO CONCELLO DE VIGO

María Xosé Méndez Piñeiro en nome do Grupo Municipal do BNG, apresenta para o seu debate no Pleno da Corporación Municipal a seguinte MOCION.

EXPOSICIÓN DE MOTIVOS:

A accesibilidade integral para as persoas con discapacidade, que conleva a eliminación de barreiras urbanísticas, do transporte e da comunicación, é un dos maiores retos con que hoxe se enfrenta esta sociedade chamada do benestar. Este reto consiste en abordar unha arquitectura e un urbanismo accesíbel, un transporte público o alcance dos cidadáns con movilidade reducida e unha comunicación que tamén chegue as persoas con deficiencias sensoriais.

O Artigo 49 da Constitución encoméndalles aos poderes públicos a realización dunha política de previsión, tratamento, rehabilitación e integración das persoas con discapacidade. A mellora da calidade de vida de toda a povoación, e especialmente das persoas con mobilidade reducida ou calqueira outra limitación, convértese nun dos obxectivos fundamentais da actuación pública desenvolvida na Lei 13/1982.

Por outra banda a Lei 8/1997 do 20 de agosto de accesibilidade e supresión de barreiras na Comunidade Autónoma de Galiza, no Artigo 4 que fala de niveis de accesibilidade, no que se refire a aparcamentos, regula que as prazas reservadas a persoas con discapacidade deberán cumprir os seguintes requisitos:

· Deberán ter unhas medidas de 3,5 x 5 metros no caso das prazas 

adaptables, e 3 x 4,5 metros nas prazas practicábeis.

· Estar debidamente sinalizadas co símbolo internacional e coa lenda “praza reservada a persoas con discapacidade”.

· Os accesos deberán comunicar cun intinerario peonil adaptado ou practicábel.

· A reserva mínima de prazas en aparcamentos con ata 200 prazas contempla unha praza por cada 40 ou fracción; en aparcamentos de 201 a 1.000, unha praza adaptábel por cada 100 ou fracción; nos que teñan entre 1.001 e 2.000, unha por cada 200 e así sucesivamente.

Aínda que nos últimos anos se lle deu un bo impulso por parte deste Concello a esta Lei de Accesibilidade, queda moito por facer.

Así no que respecta aos aparcamentos públicos, léase rúa Venezuela, Praza de Fernando O Católico, Praza de Portugal..., incumpren toda a normativa o respecto. En ningún destes aparcamentos se cumpren as medidas establecidas, están mal sinalizadas tanto vertical como horizontalmente, están situadas nalgúns casos lonxe do acceso ao aparcamento e en localizacións que dificultan a súa utilización ás persoas que precisan de cadeiras de rodas. Ademais, o número de prazas reservadas non se corresponde en ningún aparcamento co establecido pola Lei de Accesibilidade.

Este incumprimento da normativa por parte dos aparcamentos públicos e extrapolábel aos privados, nos que nalgúns casos nin tan sequer existen estas prazas reservadas.

Por todo elo, propoñemos a esta Corporación que adopte os seguintes

ACORDOS:

1- Obrigar ás empresas concesionarias dos aparcamentos públicos a pór en marcha de forma inmediata e no prazo que estableza esta Corporación, as medidas necesarias para que se aplique a normativa vixente recollida na Lei de Accesibilidade e supresión de barreiras na Comunidade Autónoma de Galiza.

2- Instar a Xunta de Galiza como Administración responsábel a que se faga cumprir a Lei por parte dos aparcamentos privados.

Vigo, 13 do maio do 2004.

       Asdo: Mª Xosé Méndez Piñeiro

